
聖母得罷之

御史陳王道請易試院苫舍以木京師試院改舊禮部爲

之乃正統年閒事南京試院乃錦衣衛指揮紀綱没官舊

房地下時有甲馬聲景泰五年府尹馬諭　奏諸改之以

前皆于武學借用搭葢苫舍然試院雖改其中搭葢如故

至是始易以木然不如今之磚舍更爲完固可免火灾

六月嶺西羅旁平羅旁據東南山海閒東西二山相距驚

江急峽飛巖斷壑不知其幾百里諸猺窟穴其中自開闢

以來未有闖其藩者　國初鄧申國用創業兵甫能定之

其後馬恭襄葉文莊韓襄毅雖彈壓其閒亦不能蕩平張

璉吳平事無論已至　世宗朝諸猺召陽春山民耕而與

浪賊黃德祥等四千餘人雄據兩山轉相寇掠蔓延　三

朝不可撲滅前督撫殷石汀旣討平惠潮上䟽言賊當誅

一時議者多撡築舍之見會石汀入爲大司農首輔張江

陵推轂大司馬淩雲翼請　賜璽書屬淩去審定計畫討

賊許留歲入帑金十一萬爲𦔳瀕行江陵謂凌曰雖鞭之

長不及馬腹卽今五指非三八寨諸猺雖乘閒竊發然要

當審所緩急耳淩旣至乃部署十道師號三十萬八道並

進克木夷山推破諸岩峒五百六十有四俘斬四萬二千

有奇拓地數百里置郡縣捷聞

--

上賜賚有差

首輔張居正奏請

聖母裁定　大婚吉期䟽曰臣等見欽天監題稱

皇上大婚禮擇于十二月大利然未定有年分臣等恭照

祖宗列聖婚期多在十六歲出幼之年　英宗皇帝九歲

登極正統七年正月成婚　武宗皇帝十五歲登極正德

元年八月成婚　世宗皇帝亦十五歲登極嘉靖元年九

月成婚皆在十六之年今

皇上聖齡方在十五　中宮亦止十四歲若待來年十二

月則過選婚之期一年有餘于事體未便若卽用今年十

二月則又太早矣該監又稱一年之閒止利十二月餘月

皆有礙臣等竊惟帝王之禮與士庶人不同凡時日禁忌

皆民閒俗尙然亦有不盡然者臣索性愚昧不信陰陽選

擇之說凡有舉動只據事理之當爲時勢之可爲者卽爲

之未嘗拘泥時日牽合趨避然亦往往誤蒙天幸動獲吉

利況

皇上爲　天地百神之主一舉一動皆將奉職而受事焉

又豈陰陽小術可得而拘禁耶仰惟

兩宮聖母旣已愼選賢淑作配　聖躬臣等亦豈不欲及

早賛成嘉禮以爲萬年嗣續之計以慰口海仰望之心但

